
sþ. 36. Tillaga til þingsályktunar [36. mál]
um laxveiðar Færeyinga í sjó.

Flm.: Eyjólfur Konráð Jónsson, Albert Guðmundsson.

Alþingi ályktar að fela ríkisstjórninni að gera nú þegar ráðstafanir til að stöðva rányrkju
Færeyinga við veiðar Atlantshafslaxins í efnahagslögsögu sinni og hafa um það samráð við
önnur upprunalönd laxastofnsins, ef nauðsynlegt reynist.

Greinargerð.
Á allra síðustu árum hafa Færeyingar hafið stórfelldar veiðar á laxi í sjó. Veiðar þessar

verður að telja brot á alþjóðalögum. Þannig gerir 66. gr. Hafréttarsáttmálans til dæmis ráð
fyrir því, að upprunaríki þeirra fiskstofna, sem hrygna í fersku vatni, í ám og vötnum, hafi
miklu víðtækari réttindi og skyldur til að vernda þessa stofna en nokkra fiskstofna aðra.
Upprunaríkin geta til dæmis ákveðið aflahámark og hafa víðtækar heimildir til að hindra
rányrkju annarra. Þannig er alveg ljóst að það er skýlaust brot á Hafréttarsáttmálanum, ef
Færeyingar strádrepa Atlantshafslaxinn með þeim hætti sem þeir hafa gert. Þar er bæði um
að ræða siðlaust athæfi og eins er þessi grein Hafréttarsáttmálans, 66. gr., þverbrotin. Hún
hefur raunar staðið óhögguð í öllum uppköstum Hafréttarsáttmálans árum saman og var því
orðin venjuréttur eða lög "de facto" áður en Færeyingar hófu rányrkju sína. Athæfi þeirra er
fyrir þær sakir enn alvarlegra en ella.

Nú viljum við Íslendingar enga þjóð fremur styrkja og styðja en Færeyinga og samskipti
við þá viljum við hafa sem allra best, en það er hvorki Færeyingum né okkur í hag að sýna
sinnuleysi í þessu efni - eða þá að grípa til annarra eins falsraka og þeirra, að Færeyingar
eigi einhvern rétt á "beitartollí" eins og það er kallað. Hvað væri þá með aðrar fisktegundir,
þær sem íslenskur sjór fóðrar, en aðrir veiða?

Þessi mál verða strandþjóðirnar við Atlantshaf að taka miklu fastari tökum en hingað til
hefur verið gert, og þar er Hafréttarsáttmálinn svo ótvíræður að enginn efi er á þVÍ,að hægt
er að sannfæra Færeyinga um réttleysi þeirra þegar upprunalönd laxastofnsins snúa bökum
saman, þ. e. a. s. fyrst og fremst Norðurlöndin, Írar og Bretar, og halda rétti sínum til haga.

Auðvitað er vafasamt hvort blanda á þessu máli saman við umræður okkar og samstöðu
með Færeyingum til að gæta sameiginlegra hafsbotnsréttinda, en þau hlýtur að bera á góma
þegar næst verður rætt um veiðiheimildir Færeyinga við Ísland.


